
    有一工下課，幾个同學做伙開講，平常時尚愛憩淘的阿明對阮講，講伊禮拜三下埔沒課，放學了後，和阿爸騎鐵馬出去憩淘，起先兩個人約定好要騎到南屯萬和宮拜拜，後來竟然沿路一直騎，騎到草屯吃麻薯，看到天色也擱早，伊阿爸講查甫囝仔毋通傷軟者，日頭應該袂這緊落山，就歸氣騎到中興新村，踅去喝遐上出名的酸梅仔湯，然後才沿著開滿蓮花的小路啊，伴著滿天的彩霞騎回來，返來到厝裡的時陣，已經是月娘光光照家庄，暗時九點外囉。聽到阿明這樣講，同學有的人是真欣羨，有的人是笑伊歕雞歸，看來是不太相信的款。老師呵咾阿明，講欲像伊這樣遊山玩水，嘛就要身體勇健，才有彼个才調。
    同學裡面尚妖嬌尚有智識的阿娟紲咧講，講阿明講唉沒算啥啦，伊每天攏嘛對日時無閒到半暝，大家是真好奇，叫伊講看覓。原是阿娟的阿爸阿母攏在銀行上班，平常時啊足晚才會當轉來，阿嬌又擱是孤子，連半个人通好冤家就無。伊阿爸希望查某囝仔有身裁嘛有人才，毋但替伊安排安親班，平常時擱要補數學、學英語、練鋼琴、行圍棋、打電腦，每天的出頭是有夠濟，對拜一補到拜五，也那歇睏時啊，一天是照三頓補，別人放假是歡頭喜面，伊那放假是憂頭結面，最近因為阿娟个厝邊在綴老師跳恰恰，阿爸驚伊綴人不著，隨去替伊報名，每天伊對補習班走出來時陣，早睏的囝仔，可能早就睡到不知道第幾殿囉。阮大家聽阿娟講煞，是一面聽，一面吐大氣，這款的生活，未免傷離譜吧，講出來啥物人欲相信。
    老師在旁邊聽到阮幾个滴滴度度，就講阮講的代誌實在真含古，有像在歕雞歸，既然大家遮敖講，老師來跟恁比賽。老師講伊小漢的時陣，透早天袂光就要起床、挽土豆、挖蘆筍、煮豬菜、款早頓，欲上課之前，事頭已經做半埔，等到放學，就三步做兩步走，返來厝裡飼雞鴨、沃菜肥、煮晚頓、燃燒水，等待父母作穡等來，大家才做伙吃晚頓，晚頓那用煞，就隨要拭桌椅、洗碗箸、教弟弟寫功課、哄妹妹去睡。歇寒歇熱，愛到曝穀子、ㄍㄨ蕃薯、綴蔗車，雖然彼時陣生活品質無講足好，但是歸家伙逗陣打拼，辛苦又擱單純的生活，這嘛想來猶原是值得懷念。阿明和阿娟兩人是聽到戇神戇神，問老師講比時陣你甘出來教書啊？老師笑笑啊講，彼當時伊跟阮大家同款，才讀六年ㄟ而已，做伙開講的同學，聽到嘴啊開一開，到尾大家攏贊成，哇，原來是老師尚敖歕雞歸。
